
Sud Bosne i Hercegovine

Суд Босне и Хецеговине

Broj: S1 3 Iž 051271 25 Iž                                                                              
Sarajevo, 19.02.2025. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Zvjezdane Antonović kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi: 1. političkog subjekta Narodni front-Jelena Trivić sa sjedištem u Banja Luci ulica Marije Bursač broj 1 koju zastupa predsjednica Jelena Trivić i 2. Jelene Trivić, izjavljenim protiv odluke Centralne izborne komisije Bosne i Hercegovine broj: 05-01-07-5-1731/24 od 12.02.2025.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 19.02.2025. godine, donio je

R J E Š E N J E

Žalbe se odbijaju.
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka Narodni front-Jelena Trivić odgovorna što je Jelena Trivić kandidatkinja navedene političke stranke na Lokalnim izborima 2024. godine putem društvene mreže Facebook na svom zvaničnom profilu vodila izbornu kampanju u periodu preuranjene izborne kampanje, pa joj se primjenom člana 6.7 stav 2 tačka 1 i primjenom člana 19.9 stav 1 tačka 3  Izbornog zakona BiH izrečena novčana kazna u iznosu od 5.500,00 KM (pet hiljade i pet stotina konvertibilnih maraka). 
Stavom 2 dispozitiva navedene odluke utvrđeno je da je Jelena Trivić kandidatkinja političke stranke Narodni front-Jelena Trivić odgovorna što je na Lokalnim izborima 2024. godine putem društvene mreže Facebook na svom zvaničnom profilu vodila izbornu kampanju u periodu preuranjene izborne kampanje, čime je prekršila pravila ponašanja u izbornoj kampanji iz člana 7.1 Izbornog zakoan BiH, pa joj je na osnovu člana 6.7 stav 2 tačka 1 i primjenom člana 19.9 stav 1 tačka 3 i stav 4 Izbornog zakona BiH izrečena novčana kazna u iznosu od 3.000,00 KM (tri hiljade konvertibilnih maraka).
Protiv ove odluke politička stranka Narodni front-Jelena Trivić  i Jelena Trivić lično blagovremeno su podnijelu žalbu, istog sadržaja, zbog povrede pravila postupka, pogrešno i nepotpuno utvrđenog činjeničnog stanja i pogrešne primjene materijalnog prava. Ukazuju da pobijana odluka nema obavezne elemente prekršaja koji se odnose na vrijeme i mjesto počinjenja prekršaja što predstvalja bitnu povredu pravila postupka propisanu članom 219a Zakona o upravnom postupku BiH i relevantnih odredbi Zakona o prekršajima BiH. Nadalje, bitnu povredu koja je sama po sebi dovoljan osnov za poništenje odluke žalba nalazi u činjenici da u odnosu na prvookrivljenu nije navedena pravna kvalifikacija konkrentog prekršaja. Smatraju da u inkriminisanom tekstu od 14.08.2024. godine drugookrivljena nije iznosila svoj predizborni program kao jedna od četiri kandidata za gradonačelnika, nego se radi o argumentovanoj kritici i mišljenju o dosadašnjem radu aktuelnog gradonačelnika koje izražavanje štiti univerzalno pravo slobode govora i mišljenja. Odlučujući o visini novčane kazne nisu razmotrene mogućnosti blažeg kažnjavanja niti su na svestran način cijenjene olakšavajuće okolnosti za drugooptuženu imajući u vidu njeno porodično i imovinsko stanje, stepen odgovornosti, niti protek vremena od učinjenog prekršaja do donošenja pobijane odluke. Predlažu da se žalba uvaži, pobijana odluka poništi i predmet vrati na ponovni postupak.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun način na osnovu utvrđenja da objava na društvenoj mreži kandidata političkog subjekta ima karakter preuranjene izborne kampanja.
Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine dana 15.08.2024. godine putem elektronske pošte zaprimila prigovor političke stranke PDP-Partija demokratskog progresa sa dokazima koji se odnose na kršenje pravila ponašanja vođenjem preuranjene izborne kampanje koju je na društvenoj mreži vodila Jelene Trivić. 

Postupajući po prijavi Centralana izborna komisija BiH zatražila je izjašnjenje od političke stranke Narodni front-Jelena Trivić, kao i od Jelene Trivić. Nakon uvida u dostavljenu objavu sa društvene mreže Facebook, te data izjašnjenja, Centralna izborna komisija BiH donijela je osporenu odluku o utvrđenoj odgovornosti političke stranke Narodni front-Jelena Trivić jer je njen kandidat Jelena Trivić putem društvene mreže Facebook vodila preuranjenu izbornu kampanju, kao i odgovornost Jelene Trivić kao kandidata na Lokalnim izborima 2024. godine za kršenje pravila ponašanja u izbornom periodu iz člana 7.1 Izbornog zakona BiH.

Cijeneći pravilnost i zakonitost pobijane odluke Centralne izborne komisije BiH, apelaciono vijeće je utvrdilo da je odluka donesena nakon uvida u spis predmeta i da je na utvrđeno činjenično stanje pravilno primjenjeno materijalno pravo.

 
Prije svega u pobijanoj odluci cijenjena je odredba člana 1.1 a stav 1 tačka 8  Izbornog zakona BiH (Sl. glasnik BiH br. 23/01-24/24) koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Kada se cijeni da je odredbom tačke 7 citiranog člana propisano da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače i javnost sa programima i kandidatima za predstojeće izbore, nesumnjivo da svaka promocija političke stranke i kandidata prije zakonom propisanog perioda je preuranjena pa tako i objava na Facebook stranici Jelene Trivić od 14.08.2024. godine, pod uslovom da sadržaj objave ima karakter izborne kampanje.


Citirana odredba pod izbornom kampanjom podrazumjeva upoznavanje birača i javnosti sa programom i kandidatima. Predmetna objava na Facebook stranici Jelene Trivić glasi „Aktuelni gradonačelnik i njegova skupštinska većina su najveća pošast koja je zadesila Banja Luku posljednjih 30 godina. Kroz dva mjeseca ćemo formirati novu skupštinsku većinu, a ja lično ću predložiti Skupštini grada niz mjera uključujući i one koje se tiču neradne nedelje i izjednačavanje cijena vrtića.“

Objava sadrži izraženu kritiku drugog kandidata za istu poziciju u lokalnoj vlasti, ali nesumnjivo sadrži i program političkog subjekta sa kojim javnost upoznaje njihov kandidat. Dakle, ne radi se samo o kritici protukandidata čiji je mandat u toku, kako žalba ukazuje, nego iznošenju programskih ciljeva sa namjerom uticaja na birače.

Budući da odredba člana 7.1 Izbornog zakona zabranjuju preuranjenu izbornu kampanju putem elektronskih, onlajn i štampanih medija, putem društvenih mreža ili bilo kojeg oblika javnog oglašavanja kampanje, Centralna izborna komisija BiH pravilno je ocijenila da oglašavanje na društvenoj mreži na stranici kandidata poliitčkog subjekta, kako u pogledu sadržaja objave, tako i u pogledu načina i vremena objavljivanja, ima elemente preuranjene izborne kampanje.

Stoga je neosnovano ukazivanje žalbe da je odluka zasnovana na pogrešno utvrđenom činjeničnom stanju i pogrešnoj primjeni materijalnog prava. Takođe neosnovano je ukazivanje da je pobijana odluka zasnovana na povredi procesnih odredbi. Prije svega dispozitiv odluke sadrži način počinjenje prekršaja a to je objava na društvenoj mreži čime je određeno i mjesto prekršaja. Nadalje, dispozitiv odluke navodi da je povreda izvršena u periodu preuranjene izborne kampanje što je dovoljno određenje vremena izvršenja prekršaja, budući da je zakonskom odredbom naveden period izborne kampanje. Time izostanak navođenja datuma objave u dispozitivu odluke ne utiče na njenu zakonitost.

Žalba neosnovano ukazuje da u odnosu na političkog subjekta pobijana odluka ne navodi pravna kvalifikacija povrede za koju je proglašen odgovornim. Odgovornost političke stranke Narodni front-Jelena Trivić zasnovan je na postupanju njene kandidatkinje, pa stoga se u pobijanoj odluci pravilno pozvalo na odredbu člana 19.9 stav 1 tačka 3 Izbornog zakona BiH koja predstavlja osnov za snakcionisanaje, dok je u odnosu na kandidata političkog subjekta,kao počinioca, izvršena pravna kvalifikacija prekršaja.

Za postupanje protivno odredbi člana 7.1 Izbornog zakona za koji prekršaj odgovara politički subjekt i kada je počinjen od njenih kandidata, prema članu 19.9 stav 1 tačka 3 Izbornog zakona za koji zaprijećena kazna od 3.000,00 KM do 30.000,00 KM. Političkom subjektu Narodni front-Jelena Trivić izrečena je novčana kazna u iznosu od 5.500,00 KM cijeneći da je u ovom izbornom ciklusu za isti prekršaj kažnjen četiri puta, pa je odmjeravanje kazne u veće iznosu od propisanog minimima lišeno proizvoljnosti. U pogledu kandidata Jelene Trivić novčana kazna od 3.000,00 KM izrečena je u visini zakonskog minimuma propisanog u članu 19.9 stav 1 tačka 3 i stav 4 Izbornog zakona BiH, pa ukazivanje žalbe na posebne olakšavajuće okolnosti, nema značaja jer se sankcija ne može odrediti u nižem iznosu od izrečene.
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                         Zvjezdana Antonović
Sud Bosne i Hercegovine, Sarajevo, ul. Kraljice Jelene br. 88

